DEI JONK AN DER CSV

Consultéieren, synthetiséieren, uniformiséieren —
Communiqué zum Handyverbuet

Op der Pressekonferenz vum 12. September huet den Educatiounsminister Claude Meisch
annonceéiert, datt den Handy an alle Grondschoulen ab Ouschteren d’néchst Joer verbuede gétt, fir
den exzessiven Handykonsum, dee sech scho bei de ganz Jonke siichtbar mécht, ze reduzéieren.
Mir als CSJ Schiiler a Studenten begréissen d’Entscheedung vum Minister, well d’Screen-Life-
Balance vun de Schiler heimadder nees rééquilibréiert ka ginn an d’Bildung nees an de
Vierdergrond gestallt gétt.

De Minister fuerdert, datt am Lycée eng physesch Distanz téscht dem Handy an dem Unterrecht
garantéiert soll ginn. Hien iwwerléisst awer de Schoulen hir eege Konzepter auszebauen, wéi si
dat ugoe wéllen, déi da bis Paischte sollen ausgeschafft a modifizéiert ginn. Obwuel mir als CSJ
Schiler a Studenten mam Minister averstane sinn, versti mir net, firwat de Minister keen nationaalt
Konzept proposéiert huet. Mir faerten, datt déi weider Differenzéierungen téscht de Lycéeén, zum
Beispill grad mat der Handhabung vum Handyverbuet, d’Wal vum Schiiler ze staark beaflosse
kéint, an e bestémmte Lycée ze goen, wat e gewésse Konkurrenzkampf téscht de verschiddene
Schoulen undreiwe kéint a woumadder d’Cohésioun vun der nationaler Bildungslandschaft
geschiedegt gi kéint. Mir begréissen awer, datt de Minister a Kontakt mat de Lycéeén trétt, fir hir
Konzepter ze sammelen. Aus deene Konzepter kéint en nationale Plang fir d’Lycéeén erschaaft
ginn, dee fir all d’Schoulen am Secondaire géllt. Mir schwétzen eis kloer fir eng Uniformiséierung
am Secondaire aus. Dofir sollten eiser Meenung no d’Acteure consultéiert ginn, en allgemengt
Konzept aus de Propose synthetiséiert ginn an d’Reegelung uniformiséiert ginn.



